Bilboko Elizbarrutia

PASTORAL ARDUREA DABEN

LAIKOEN

ELIZ ESTATUTUA

(Langaia)

2004ko irailean

SARREREA

(1)
Bilboko elizbarrutiak Vatikanoko II. Kontzilioaren pastoral irakaspen eta argibideak bereganatu egin nahi izan ditu, Bizkaiko gizartearentzat salbamenezko sakramentu bihurtzeko (ik LG 1). Jainko herriari buruzko Kontzilioaren irakaspen nagusiak (ik LG 9-12) pastoralgintzan makina bat fraide, moja, eta laikok parte hartzea eragin dau. Laikoen egitekoaren eta kristau alkartean erantzukizunak emotearen ingurukoa da Vatikano II.aren kapitulu baliotsuenetako bat.

(2)
Laiko ugarik ulertu izan ditu bateotik eratorritako eskakizunak, gaurko dei eta erronkez jabetu da eta lekuan lekuko Elizearen egiteko ebanjelizatzailean eskuzabaltasunez konprometitu da. Bateoko bokazino horretaz jabetu eta adierazterakoan, gero eta gehiago izan dira laikoek kristau alkarteen antolaketa eta garapenean hartu izan dabezan konpromisoak.

(3)
Urteotan, Elizbarrutiko Batzar Nagusia (1984-1987) aitatu behar da, jazoera guztiz karismatikoa, grazia aldia izan zalako, eta Espirituak gizartean eta Elizan dauan eginkizuna bereganatzeko laikotza erakutsi eta bultzatu ebalako. Harrezkero, nabarmenki hazi da parrokietan, pastoral eskualdeetan, bikaritzetan edo elizbarrutiko beste zerbitzu batzuetan pastoral erantzukizuna daben laikoen kopurua. Gertakari bera somatzen da mugimendu apostoliko eta beste eliz alkarteetan.

(4)
Gero eta gehiago dira kristau alkarteko eginbehar ebanjelizatzaile edo pastoraletan era egonkorrean laguntzen daben bateatuak, hainbat egiteko burutuz eta zerbitzu eta ministerio ugari gauzatuz, ordena sakratua hartu barik. Euren konpromisoa ez da noizean behingoa, zelanbaiteko iraunkortasunaz egiten da. Gero eta erantzukizun gehiago dabe eta, ondorioz, kristau alkarteak lan hori autortu egiten dau mandatu formalaren bidez, kasu batzuetan elizbarrutiko gotzainak erabagita. Honako batzuek lanaldi osoa edo zati bat eskeintzen deutsoe agindutako pastoral egitekoari. Batzuek boluntario lez jarduten dabe, beste batzuentzat mandatu hori bizi izateko beharrezkoak diran sarreren titulu juridiko eta laboral egiten dabe. Danak ere Elizako pastoral jarduerearen benetako profesionalak dirala esan behar da. 

(5)
Jazoera barri honek auzi teoriko eta praktikoak eragiten ditu, gorputz biziaren garapenaren berariazkoak. Asko eta asko abadeen gitxitzearen ondorio dira; horren eraginez, laiko batzuek lehen abadeek bakarrik egiten ebezanak euren gain hartzen dabez eta euren kondizinoa, ministerio, heziketa, pastoral eta kanonikotasunari dagokienez, abadeekazko analogian dago. Horregaitik batzutan, laiko honeen irudia zalantzan jarten da, ministerio ordenatuari nortasuna galtzea ei dakartsoelako. Badagoz beste arazo batzuk ere: prestakuntzaren eskakizunak, izendapen erak, lan baldintzen zehazpena eta beti abadeena ez dan klerikalismoaren iraunkortasuna.

(6)
Guzti honen giltza funtsezko datu teologikoan dago: laikotzak, Vatikanoko II. Kontzilioaren arabera ulertuta, Elizearen pastoral eta ebanjelizatze egiturea berregituratzea eskatzen dauala. Hain zuzen ere, Elizeak, ordutik aurrera, laikoek hierarkiako apostolutzagazko lankidetza zuzenean egin daikeezan zerbitzu, ofizio eta ministerioak aurtortzen ditu (ik LG 33 eta ChL 20-21). Laikoek ordezkatze lanak ere egin daikeez ministro ordenaturik ez dagoanean (ik LG 35 eta AA 20, CIC 228 § 1 k. eta 230 § 3 k.). Horrela, irakaspen egitekoan, baldintza jakin batzuen arabera, berbearen ministerioan laguntzeko deia jaso daikee (CIC 759 k.); egiteko santutzailean bateoa emoteko gaitasuna jadetsi daikee (CIC 861 § 2 k.), ezkontzetan lagundu daikee abaderik edo diakonorik ez dagoanean (CIC 1112 k.), edo noizean behin ministro lanak egin sakramentaletan (CIC 1168 k.); eta pastoral gobernuari dagokionez, kargu edo ofizioak izan daikeez gotzaitegian, elizbarrutiko epaile izan daitekez (CIC 1421 § 2 k.) edo parrokiako pastoral jardueran parte hartu (CIC 517 § 2 k.).

(7)
Esperientzia honen garapenak, lekuko Elizearen kontzientziak, laikoen euren eskabide zuzenek eta pastoral zuhurtziak berak urteotako jarduerearen aintzezpen publikoa eta pastoral ardurak dituan laikotzaren instituzionalizatzea eskatzen dabe.

I.- LAIKOTZAREN PARTEHARTZEA

ELIZ ERANTZUKIZUNEAN

(8)
Kapitulu honetan pastoral egintzan ekintzaile dan laikotza aurkeztu gura da. Laiko konpromisoaren ardura eta instituzionalizatze mailaren arabera eratu da sailkapena nagusiki.

  1. 
Multzo aberats eta anitza

(9)
Bilboko elizbarrutian, laikoek gero eta kontzientzia eta ardurakidetasun haundiagoz parte hartu izan dabe. Espirituak bultzatuta, kristau alkartearen bizitza eta misino ebanjelizatzailea sustatzen dauan eliz sare erabakigarria da. Katekistek, monitoreek, laguntzaileek, karitate eta zuzentasun arloko boluntarioek, liturgi ospakizunaren sustatzaileek, pastoral kontseiluetako kideek, komunitate eta mugimenduetako arduradunek zerbitzu eta ministerio errealitate aberatsa erakusten dabe. Heziketa, eskeintza eta eliz onarpen desbardina izan arren, euren bateoko bokazinoa garatzen daben gizon eta emakumeak dira. Era askotako egiteko eta ardurak dabez alkartean.

(10)
Alkartean gauzatzen dan laiko ministerioa ere badago, Ekintza Katolikoan gertatzen dan lez, pastoral ministerioagazko lotura estutik eratorritako estatutu bereziagaz.

(11)
Kongregazio erlijiosoetan ere, gero eta nabarmenagoa da partehartze hau, laiko asko eta asko ardurakide dalako kongregazinoaren karisman.

2.
Pastoral erantzukizuna daben laikoak

(12)
Sasoi honetan pertsona bakarreko laiko erantzukizunak eratu izan dira: sendotzako koordinatzailea, katekesikoa, gazte pastoraltzakoa, abaderik ez dagoanean egiten diren domeketako ospakizunetako arduraduna, karitate egintzaz eta zuzentasunaren sustapenaz arduratzen dana, pastoral arduraduna elizbarrutiko ikastetxeetan, osasun pastoraltzakoa, kartzela pastoraltzakoa edo fedearen gizarte alderdian diharduana. Parrokia, eskualdea edo pastoral barrutian jarduten dabe batez ere. Laikoen apostolutzarako komunitate eta mugimenduetan, zerbitzu zentraletan edo elizbarrutiko beste erakunde batzuetan ere garatzen dira.

(13)
Aurreko puntuan aurkeztutako esperientziak aldaketak dakaz bokazino deian, laguntzan, bereizketan, gaikuntzan eta eliz bialketan. Abadeen gidaritzapean, zuzendaritza lanak egiten dabez euren pastoral arloetan. Batzutan, euren erantzukizuna behar dan besteko autonomiaz gauzatzeko, zailtasunak izaten dabezala autortu behar da argi.

3.
Gotzain izendapena daben laikoak

(14)
Laiko batzuek gotzain izendapenaz egiten dabez pastoral egitekoak. Batzuek boluntario lez jarduten dabe eta beste batzuek lan kontratuaz.

(15)
Gehienek denpora jakin baterako hartzen dabez ardura horreek eta gero lanbide zibilera itzultzen dira. Talde honetan, laikoen apostolutzako alkarte eta mugimenduetan aldi baterako jarduten dabenak dagoz.

(16)
Laiko batzuek pastoral erantzukizuna zelanbaiteko egonkortasunaz gauzazen dabe. Pastoral ekintzaren sustatzaileak dira. Pastoralean hezten dira profesionalki, hau da, eliz zerbitzu egonkorrerako.

(17)
Azken hamarkadetan euren konpromiso ebanjelizatzailea Elizbarrutietako Misinoetan garatu izan dabenak aitatu behar dira. Zehazki ez dabe gotzain izendapena jaso, baina elizbarrutiak bialtzen ditu, euskal elizbarrutietako eta misinoko lurraldeetako gotzainek izenpetutako hitzarmenaren arabera.

(18)
Gehienek ardurak dabez berariazko pastoral arloetan, osoko pastoralgintzagazko ardurakidetasun senaz; honako hau pastoral taldeetan sartzearen bidez islatzen da batez ere. Batzuk pastoral taldeetako kide izendatu dabez, arlo zehatz batera zuzendu barik, eta horregaitik, agintzen jaken edozein erantzukizun hartzeko prest dagoz.

(19)
Kasu berezia da irakaskuntzako Erlijinoko irakasleena. Euren estatutua eta, dagokionean, “missio” kanonikoa, Elizearen eta Estatuaren arteko akordioetan dagoz araututa. Ebanjelizatzearen zerbitzari dira eskolan, eta euren berezitasun juridikoaren arabera, pastoral instantziekazko koordinazinoa bultzatzen ahalegintzen dira.

4.
Profesionalak Elizearen zerbitzura

(20)
Badagoz euren lanbide zibila Elizearen zerbitzura jarten dabenak ere. Besteak beste, hezkuntzako, ekonomiako, komunikabideetako, zuzenbideko, gizarte laneko, administrazinoko edo informatikako profesionalak dira. Euren gaitasun profesionalaren araberako zereginak eta zerbitzuak agintzen jakez eta ez dira “pastoral egitekoetarako laiko liberatutzat” hartzen.

(21)
Elizearen egintzarako esanguratsuak diran talde bi sartzen dira hemen:

a)   ikastetxeetako ebanjelizatze zerbitzu eta misinoan parte hatzen daben eskola konfesionaleko irakasleak;

b)   Elizearen karitatearen ministerioan parte hartzen daben eta ministerio hori behartsuen artean eta gizarte osoan agertzera emoten daben Caritaseko eta beste erakunde konfesional batzuetako profesionalak.

Taldeotako kide batzuei euren lanbidea zeregin ebanjelizatzailearen zerbitzura jarteko eskatzen jake. Askok laiko ministerio lez bizi dau bere lana.

(22)
Atal honetan aitatutako batzuek espezializazino teknikoa eskatzen daben zuzendaritza egitekoak dabez, Elizea ordezkatzen dabe gizartean eta euren misinoa gotzain izendapenaz bideratzen da.

(23)
Eliz Estatutu hau pastoral ardurak dabezanei eta izendapenez gauzatzen dabezanei (kapitulu honetako 2. eta 3. puntuak) dagokie, ikastetxeetan erlijinoa emoten daben irakasleen kasua alde batera itzita. Beharrezkotzat joten da teologia eta eliz azalpena (II. kapitulua), bereizketarako, proposamenak aurkezteko, bialketea egiteko eta heziketarako erizpideak zehaztea (III. kapitulua), eta, dagokionean, lan hartuemona eta ordainketea arautuko daben erizpideak ezartzea (IV. kapitulua).

II.- ELIZ MANDATUA JASOTZEN DABEN

LAIKOEN NORTASUN ETA MISINOA

(24)
Lehenengo eta behin, egonkortasun haundiagoz edo txikiagoz, eliz mandatua jasotzen dabenen nortasun teologikoa argitu behar da. Hemen oinarrizko elementu batzuk baino ez dira eskeintzen eta, batera hartuta, erreferentziazko esparru teologikoa azaltzen dabe.

(25)
Euren fede heldutasuna alkartean jadetsiz eta ebanjelioa zerbitzatzeko deia sentituz, zeregin eta erantzukizun pastoral edo ebanjelizatzailerako
 eliz autoritatearen mandatua jasotzen dabenak hartzen dira kontuan. Horrek prestaketa egokia eta batzuetan, bizitzako aukera lez, iraunkor bihurtu daitekeen arduraldi egonkorra eskatzen ditu. Zehazki, ChL 23 eta CIC 228 § 1 eta 230 § 3 k.etan aitatutako pertsonak dira.

1.
Bateatuak eta konfirmatuak, alkarteren bati lotuta

(26)
Jainko herriko kide guztiek abadetza berean parte hartzen dabe eta, horregaitik, Kristoren misino bakarrean: “Laikoen apostolutza, Elizaren salbamen-ekintza berean esku hartzea da” (LG 33). Esku hartze hori bateoa eta sendotza hartzean sustraitzen da eta munduan eta Elizan ekintzaile izanez gauzatzen da (ik LG 31).

(27)
Jainko herriko kide izatea bera da oinarria, laikoek kristau alkartean erantzukizunak hartu dagiezan, ardura osoaz edo partzialaz, egoeraren arabera edo iraunkortasunez, ministerio ordenatuaren misinoan eta bere egitekoetan parte hartzeraino. Hain zuzen, “laikoak hainbat eratara izan daitekez deituak hierarkiaren apostolutzagaz batera hurbilagotik lan egitera” (LG 33; ik AA 6).

(28)
Laikoei egotzitako pastoral zerbitzuen ezarpenak eliz bizitza aberastu egiten dau eta ebanjelizatzea bultzatzen, kristau alkartea bere misinoaz jabetzen dalako eta Espirituak sortutako karismen aniztasuna uztartzen daualako. 

2.
Eliz mandatuaz

(29)
Laikoek eliz erantzukizunak izatearen oinarri teologikoa bateoaren sakramentuan dago, ez ordenaren sakramentuan. Ez da, beraz, ministerio ordenatu barria. Baina Elizearen helburu espiritualak egiaztatzeko eta bere misinorako beharrezkoak diran zerbitzuak gauzatzeko, alkarteak bere arduradunen bidez gotzaina, bikarioa edo parrokoa, kasuen arabera (ik CIC 145 k.) emoten dauan eliz dei eta mandatu publikoa behar da. Mandatuaren bidez, laikoak Elizearen ministeritzan parte hartzen dau.

(30)
Laiko ministeritzan honeek sartuko litzatekez: ministerio ezarriak, irakurleak edo akolitoak, eta Elizearen irakaspenak edo kristau alkarteak onartutakoak (ik Ministeria quaedam, Inmensae caritatis, EN 73). Guzti horreek Espirituaren doe dira bere Elizearentzat eta liturgiari, fedearen zabalkundeari, Elizearen pastoral egiturei eta karitateari dagokiez (ik ChL 23), alkarteari zerbitzatzeko karisma, bokazino eta gaitasunen bat azaltzen danean.

(31)
Pertsona honeen zerbitzua alkarteari eta bere misinoari egonkortasunez eta onarpen publikoaz estu lotuta egoteak bere sendotasun sinbolikoa adierazoten dau, azken batean Kristok Jainko herriari eskeintzen deutson zerbitzua zelanbait islatzen dabelako eta Elizearen sakramentu diralako munduan. Ministerio ordenatuari laguntzen deutsoe pastoral argibideak egitean, laguntzaileak bilatuz, euren esku itziko diran zerbitzuak zehaztuz, euren heziketea eraginez eta, batez ere, pastoral ekintzaileen arteko lankidetza sustatuz.

(32)
Sekulartasuna, Eliza osoaren berezko ezaugarria, bakoitzaren bokazino eta erantzukizunaren arabera egiaztatzen da. Pastoral mandatuak ez dau laiko nortasuna mugatzen, bere zerbitzu eta egitekoak teologikoki zehazten baino.

(33)
Eliz mandatua bateragarria da gizarteko konpromisoekin, baita militantzia sozio-politikoari dagokionez ere. Dana dala, esparru sindikal edo politikoko ordezkaritza, gestino edo zuzendaritza konpromisoek aparteko bereizketea eskatzen dabe, Elizea bera publikoki konprometitu daikeelako, komuninoan edo ardura jakin bat gauzatzean eragina izan daikeelako.

3.
Kasu berezia: ministerio ordenatuaren zeregin eta egitekoetan parte hartzea

(34)
Presidentzia zerbitzua, hau da, Jesukristoren sakramentu-ordezkapena alkarteko buru eta artzain lez, ordenaren sakramentuari lotuta dago eta eukaristia ospakizunean burutzen da. Horregaitik, alkarteko presidentzia eukaristiakoari lotuta dago. Alkarteko ardura nagusia dan zerbitzu honek Elizearen ekintzaren funtsezko alderdiak jasotzen ditu: Ebanjelioaren iragarpena, sakramentuen ospakizuna, batasuna sustatzea eta karitatearen zerbitzua.

(35)
Hala ere, laikoak ere “hainbat eratara izan daitekez deituak hierarkiaren apostolutzarekin batera hurbilagotik lan egitera” eta “helburu espiritualera zuzenduak diran zenbait eliz ekintzetarako izendatu dagiezan ere badabe gaitasunik” (LG 33). Horrela, Elizako arauek ahalmena emoten deutse gotzainei alkarte osoaren erantzukizunari dagokiozan (ik CIC 517 § 2 k.) eta “artzainen ofizioari hurbilagotik loturik dagozan” (AA 24) zeregin batzuk pertsona eta alkarteen esku izteko. Kasu batzuetan, laiko honeek artzainak ordezkatu daikeez zeregin batzuetan, hala nola: berbearen ministerioa gauzatzen, liturgi otoitzetan buru izaten eta bateoa emoten (ik LG 35, CIC 230 § 2 eta 3 k.). Mandatu honeek gotzainaren eskuordetzez gauzatzen dira eta gotzainaren beraren edo abadearen presidentziari lotuta dagoz edo “parrokoari dagokiozan eskumenekin, pastoral jarduerea zuzentzen dauan abadeak” zuzenduta (CIC 517 § 2 k.).

(36)
Era berean, kasu berezi honen barruan dagoz, heziketa eta eliz bereizketa egokiaz, euren bizitzako egitasmoa eta pastoral zerbitzua egonkortasun nabarmenaz lotzen dabezan laikoak. Gotzainak mandatu desbardinetarako onartzen dauan prestasuna erakusten dabe. Nahiz eta horrek artzain ez bihurtu, “egitekoak ez daualako ministerioa egiten, sakramentu-ordenazinoak baino” (ChL 23), ministerio pastoralari atxikitako laikoak dira, hala ere.

(37)
Pastoral zerbitzua ministeritza taldea deitutakoaren bidez gauzatzen da batez ere; abadea buru dala, beste abade batzuez, laikoez eta lekaide eta lekaimeez osotuta dago. Normalean, laikoei egotzitako pastoral zuzendaritzako mandatuek ministeritza taldean sartzea dakarre.

III.- BEREIZKETEA, HEZIKETEA, BIALKETEA

ETA MANDATUA GAUZATZEA

(38)
Elizbarrutiari eta bertako arduradunei (parroko, gotzain bikario eta gotzainari, kasuen arabera) dagokie laikoen ministerio, ofizio eta zereginak onartzea, bereiztea eta sustatzea (ik ChL 23, CLIM 39-40).

(39)
Eliz konpromiso batzuek ez dabe eliz mandatu zehatzik eskatzen. Hala ere, erantzukizun batzuetarako, kristau alkartearen izenean eta bere alde gauzatzen diranez, egokitasun pertsonalaz gain, eliz bereizketea, heziketea eta bialketea beharrezkoak dira.

(40)
Kristau alkartean arduraren bat hartzen eta bere egiten dauanak heldutasun nahiko izango dau jarrera eta gaitasunetan. Jesusen jarraitzaileari dagokiozan ezaugarrien artean, laiko nortasuna nabarmentzen da, eta nortasun hori honakoetan adierazoten da: mundu honetako gauzetan haragitutako fedean, Espirituaren presentzia munduaren eta historiaren eraketan bereiztean eta begiestean, besteenganako, batez ere makalenganako, zerbitzu eta maitasunezko jarreran, Jesukristo gure kulturan iragarteko sentsibilitatean, nork bere fedearen barri emoteko gaitasunean eta alkarte esperientzian. Taldeak sustatzeko, pertsonei laguntzeko eta Elizearen fedean hezteko gaitasuna izatea ere beharrezkoa da, harreragile izatea eta gainerako ekintzaile eta pastoral arduradunekazko batasun eta anaitasun sena.

1.
Bereizketea

(41)
Bereizketea eliz prozesua da eta beronen bidez zera egiaztatu gura da: Jainko herriko kide bat gai dala kristau alkartean arduraren bat hartzeko. Prozesu espirituala danez, pertsona horrek prest egon behar dau Jaungoikoaren deiari erantzuteko. Hainbat bitartekotzatan adierazo daiteke deia: arduradunen, erakunderen edo alkarteko kideren baten dei zuzena egi daike edo hautagaiak berak bere burua eskeini.

(42)
Kristau alkarteak bereizketearen barri izan behar dau eta prozesu horretan parte hartu, horrela bertan ardurak hartzen dabezanen jarduerea zuzenetik jarraituko dau. Bereizketan, dagokionak berak, pertsona horri dagokion pastoral arloko laguntzaile eta arduradunek  eta eliz autoritateak, bidezko ardurakidetasun organoekin, esku hartuko dabe. Honek mandatuak aukera ebanjelizatzaile eta elizbarrutiko pastoral aukerekin dauan lotura zuzena bereiztu behar dau.

(43)
Bereizketea gotzain izendapenaz amaitzen danean, prozesu hori gotzainak horretarako izendatutako pertsona batek koordinatu eta bermatuko dau
.

(44)
Eskatutako erantzukizun mailak eta hautagaiaren pastoral ibilbideak zehazten dabe bereizketea. Normalean, bereizketea egiten da eta, ostean, lagun bati denpora jakin baterako pastoral erantzukizuna agintzea erabagitzen da. Mandatua amaitu ondoren, egindakoaren ebaluaketea egin behar da.

(45)
Eliz arduradunei zuzendutako pastoral mandaturako proposamenak prest dagozan eta gaitzat joten diran pertsonen izenak jasotzen ditu, euren ezaugarriekin eta heziketa ibilbideagaz. Beste honeek ere zehaztu behar ditu: pastoral esparrua, egitekoak, jarduerarako epeak, baldintzak eta, dagokionean, kontratu eta ordainketaren ingurukoak.

(46)
Mandatua epealdi jakin baterako danez, hasiera batean ez da nahitaezkoa honen ondoren beste bat izatea. Bukatzean, misinoan jarraitzea eskatu ezkero, bereizketa barria egingo da, pertsona berari pastoral ardura barria agintzeko aukerea baloratzeko; hau ere epe jakin baterako izango litzateke.

(47)
Kasu partikularretan, pastoral arduraren bat izateak, esperientzia ebaluatu eta alderatu ondoren, eliz zerbitzurako bokazinoa heltzea ekarri daike, eta hori bizitzako egitasmo egonkor lez hartzea. Kasu horreetan, gitxienez bost urteko bereizketa eta heziketa aldia egin behar da, eliz zerbitzua eta, batez ere, gotzainagazko eta elizbarrutiko abadeekazko alkarlanean burutu beharreko pastoral sustapena pertsona horren bokazinoa dan egiaztatzeko. Bereizketearen ostean bokazino hori dauala ikusi ezkero, pertsona horren eta elizbarrutiaren
 arteko alkarrenganako konpromisoa ezarriko da.

2.
Heziketea

(48)
Eliz arduraren bat hartzeko, gaitasun pertsonalez gain, ezinbestekoa da bidezko heziketea (ik CIC 231 § 1). Honako ezaugarriak izango ditu:

Kristau alkartean sustraitua.

Osokoa, heldutasun gizatiarra, sekularra eta espirituala eta presta-kuntza teologiko eta pastorala bermatzeko.

Behar dan besteko babes eta laguntasunaz.

(49)
Oinarrizko mailan bada ere, heziketa hori eliz esparru desbardinetan emoten da: parrokia, alkarte, komunitate, katekumenatu edo mugimenduetan. Arduradunei dagokie heziketa hau osoko ikuskeratik sustatzea, garatzea eta laguntzea.

(50)
Eliz mandatua gauzatzeko “oinarrizko maila”
 jadestea komeni da. Honeek dira maila honetako helburuak: laiko nortasunean heldutasuna jadetsi, Jesusi jarraitzeko bokazino lez, Elizearen misinoaren oinarri teologikoak argitu gaur eta hemen, eta ebanjelizatzearen esparru jakin batean konpromiso hausnartu eta sistematizatua hartzeko gai egin.

(51)
Eliz mandatu horretan koordinatze, sustapen edo zuzendaritza ardurak bete behar diranean, “sakontze maila”
 deitutakoa eskatuko da. Honeek dira maila honetako helburuak: Jesusen jarraipenean berariazkoak diran jarrera apostolikoetan heldu, fede katolikoaren sintesi arrazoitu eta sistematikoa jadetsi eta pastoral mandatua Elizbarrutiagazko eta bere artzain eta arduradunekazko batasunean gauzatu.

(52)
Eliz erantzukizunen bat izateak etenbako heziketea eskatzen dau, esperientzia osotzeko, hobetzeko, sakontasun espiritualaz bizi izateko, teologia mailan sakontzeko eta konpartitzeko. Heziketa hori jasotzaileen eta elizbarrutiko arduradunen artean zehaztuko da.

(53)
“Oinarrizko mailako” zein “sakontze mailako” heziketea sustatzea eta garatzea Elizbarrutiko Teologia eta Pastoraltza Institutuko Heziketarako Sailaren ardurapean itzi dau elizbarrutiko gotzainak. Erakunde hau da, kasu bakoitzean eskumena daben pastoral arduradunekin batera, mandatua jaso leikeen pertsonen heziketea eta laguntasuna egiaztatu eta bermatu behar dauana. 

(54)
Eliz zerbitzurako bokazinoa bizitzako egitasmo egonkor bihurtu gura dabenentzat eskatzen dan heziketearen arabera, ikasketa teologikoak eta pastoral ardurea aurrera eroatea uztartuko dira. Honeek dira aldi honetako helburuak: lekuko Elizearen aldeko zerbitzua Jaungoikoaren deiaren erantzun lez garatu, ikasketa teologikoetan lizentziatura jadetsi eta pastoral sustapen eta zuzendaritzari dagokiozan jarrerak eta gaitasunak landu gotzainagaz eta abadeekin batera.

3.
Bialketea

(55)
Pastoral mandatua eta Elizan erantzukizunak hartzea ekintza publiko eta instituzionalak dira. Alkarteak bere onespena adierazoten dau, era bateko edo besteko pastoral zerbitzuak eskeintzen dabezenei Espirituak emon deutsezan doeengaitik, eta normalean errito berezi baten bidez egiten da, gotzaina, bikarioa edo parrokoa buru dala egiten dan liturgi ospakizunean.

(56)
Bialketa batzuk izendapen idatziaz egiten dira. Parrokia bat edo batzuetarako, eskualderako edo pastoral barrutirako mandatuei dagokienean, bikarioak bete daike izendapena eta berau izango da buru horren inguruak ospatu daitekezan erritoetan.

(57)
Elizbarruti mailako mandatuetan (zerbitzu nagusi, mugimendu, idazkaritza, ordezkaritza edo antzekoetarakoetan) edo elizbarrutiaren zerbitzuan era egonkorrean jarduteko emon jakezenen kasuan, gotzainak beteko dau izendapena. Berau edo berak izendatutakoa izango da buru, gainera, bidezko erritoetan, beharrezkoa danean
.

4.
Mandatua gauzatzea

(58)
Mandatua ez da norbere izenean betetzen, Elizearen izenean baino, baimenaz, nork bere gaitasunen arabera. Honek lotura estua ezartzen dau mandatua gauzatzen dauanaren eta bere kristau alkartearen artean.

(59)
Mandatua jasotzen dauana ebanjelioaren arabera bizitzera, lekuko Elizeagazko batasunari eustera eta, dagokion autoritatearen zuzendaritzapean, gainerako pastoral ekintzaileekin alkarlanean jardutera konprometitzen da. Bere aldetik, kristau alkarteko arduradunak pertsona horri bere sustapen espiritualerako, heziketa osorako eta, beharko balitz, ekonomia sostengurako bideak emotera eta alkarteko bizitzan askatasunez parte hartzea alkartzeko eskubidea barru bermatzera konprometitzen dira.

(60)
Talde ministerialean parte hartzea eskatzen daben mandatuei dagokienez, gotzaina eta bikarioak laikoaren integrazino osoa bermatzera konprometitzen dira eta hau taldean parte hartzera, dagokiozan konpromisoak bere eginez, baterako egitasmoan leialtasun eta ardurakidetasunez jokatuz.

(61)
Mandatu egonkorra jasotzen dauanak, berariazko konpromisoak hartzen ditu, esate baterako: iraunkortasuna, pastoral zerbitzua era askotako arloetan gauzatzeko prestasuna eta abadeekazko lankidetza estua.

(62)
Bere aldetik, gotzainak, pertsona honeei dagokienez, ondorengo konpromisoak hartzen ditu: heziketea eta sustapen espirituala, elizbarrutiko pastoral arduradunen taldean sartzea euren nortasun bereziagaz, alkarrizketea euren mandatuak zehaztu aurretik eta, dagokionean, sostengu ekonomiko egokia.

(63)
Eliz zerbitzurako bokazino honen garapen hoberako, gotzainak laikoen elizbarrutiko alkartea sortu daike kanonikoki.

IV.- LAN HARTUEMONERAKO ETA ORDAINKETARAKO

ERIZPIDE TEOLOGIKO-PASTORALAK

(64)
Pastoral mandatua daben laikoen artean, baldintza pertsonalen edo euren esku itzitako zereginen arabera, euren zerbitzuaren truke ordainsaria jasotzen dabenak dagoz elizbarrutian. Pertsona horreek lan hartuemon berezia dabe elizbarrutiagaz: Elizan bertan kontratua dabe, baina legeria zibilaz bateragarria dana
. Honako honeek egiten dabe berezi: Elizearen pastoral egintzaren izaerea berak (65. zk.a), laiko honeen bokazino nortasunak (66. zk.a), gotzainaren konfiantza eta beraganako leialtasunak (67. zk.a) eta ordainketaren zentzunak (68. zk.a). Guzti honetatik eskakizun batzuk eratorten dira (70-72 zk.ak).

1.
Hartuemon berezia

(65)
Elizearen pastoral misinoa honetan oinarritzen da: bere Jaunak ebanjelioa iragartera bialtzen dau, Espirituaren graziaz bultzatuta. Horregaitik, pastoral ekintzan parte hartzeak indarrean dagoan lan hartuemonen esparrua gainditu egiten ditu.

(66)
Pastoral zeregin batzuk burutzeagaitik ordainsaria jasotzen daben laikoek bokazino nortasun berezia dabe: erantzun pertsonala Jaungoikori Elizearen bidez, fede esperientzia bizi eta sakona, kristau alkartea eraikitzeko konpromisoa eta, eliz batasunean, gainerako pastoral koordinatzaileekin koordinatzeko prestasun argia. Bokazino nortasun horren araberako pastoral erantzukizunaren gauzatzea, beti zabalik Espirituaren deiari, ez da aurrez ezarritako lan betekizun batzuen betete hutsagaz agortzen.

(67)
Pastoral mandatua eta, dagokionean, izendapena, Gotzainak izendatutakoagan jarten dauan konfiantzan oinarritzen dira, berau da-ta eliz batasunaren bermatzailea. Konfiantza honek mandatua jasotzen dauanari zera eskatzen deutso: leialtasuna Elizearen eta bere oinarri, pastoral argibide eta doktrina, ordenamendu juridiko eta misinoaren aurrean. Leialtasun hori testigantza ebanjelikoan eta eliz komuninoa eten barik lantzean adierazten da.

(68)
Hartuemon honen berezitasuna ordainketaren zentzunean ere adierazoten da: ez da, lan merkatuan egiten dan lez, lan edo zerbitzu bat egiteagaitik ordaintzea, bizi baldintza duinak bermatzen dituan eta, diruaz arduratu barik, pastoral egitekoan jarduteko aukerea emoten dauan ordainsari zuzena baino.

(69)
Beraz, horrela definitutako lotureak ezaugarri batzuk ditu: Elizearen pastoral egintzagaz aske eta nork bere borondatez bat egiteko bokazinoa, konfiantzan oinarrituta. Irudi analogoa izan daiteke Langileen Estatutuan konfiantzazko karguen kontratuetarako jasotzen dana.

2.
Eskakizunak

(70)
Aurrekoaren arabera, eliz autoritate eskudunak koherentzia ebanjelikoz bereganatu behar ditu bere lan erantzukizunak. Zerbitzuzko alkartea dan Elizan, konfiantzazko hartuemonak sentiberatasunez jokatzera konprometitzen ditu eliz arduradunak, pastoral laguntzaileen garapen integralari eta lan baldintzei dagokien guztian.

(71)
Besteak beste, hartuemonaren berezitasuna, betebehar legalen betetea eta laiko honeen izaereaen araberako ordainsaria legezko alderdiak jasoko dituan arautegi berezia garatu beharko da. Era berean, talde honen eta elizbarrutiko pastoral arduradunen arteko komunikazino naturala eta hartuemon horretatik eratorritako arazo eta egoerei eta jardueran sortu daitekezanei erantzuteko jardunbide eta mekanismoak arautu beharko ditu. Honen haritik, eszedentzia, prestasunaren muga partziala, aldi sabatikoa, heziketeari eskeinitako denporea eta zerbitzu-eginkizunak aitatu daitekez.

(72)
Oinarri lez, mekanismorik egokienak bilatuko dira, elizbarrutiko alkartasunaren barruan, izaera ordezkatzailez eta eliz batasuna ziurtatuz, mandatua gauzatzen dauanak zerbitzatzen dauan kristau alkarteak (parrokiak, eskualdeak, pastoral barrutiak, bikaritzak...), erabagitzen dan neurrian, mandatu horrek sortu daiken erantzukizun juridiko-ekonomikoa bere gain hartu ahal izan daian. 

V.- AZKEN XEDAPENAK

(73)
Testu hau elizbarrutiko erakundeei kontsultarako aurkezten jaken langaia da eta halan onartu dabe gotzainak eta bere Gotzain Kontseiluak. Hasierako erreferentziatzat hartu daiteke eta aurkeztu daitekezan era askotako egoerei moldatuko jake.

(74)
Kontsultaren ostean, gotzainari dagokio Estatutua onartzea eta indarrean jartea. Denporaldi jakin batean esperimentatu ondoren, ebaluatu eta osotu egin beharko da, behin-betiko bihurtu arte.

(75)
Estatutuan jasotakoak gaur egun indarrean dagoan jarduerearen ebaluaketea, azterketea eta moldaketea eskatuko dau, batez ere bereizketeari, heziketeari, bialketeari, izendapenari edo kontratu eta ordaintze arauei dagokienez.

Bilbao, 2004ko iraila

______

SIGLAK

AA
Vatikanoko II Kontzilioa, Apostolicam actuositatem, laikoen apostolutzari buruzko Dekretua.

CIC
Zuzenbide Kanonikoko Kodea.

ChL
Joan Paulo II.a, Christifideles laici, sinodo osteko Aholku Apostolikoa.

CLIM
Espainiako Gotzainen Batzarra, Los cristianos laicos, Iglesia en el mundo.

EN
Paulo VI.a, Evangelii nuntiandi, sinodo osteko Aholku Apostolikoa.

LG
Vatikanoko II. Kontzilioa, Lumen gentium, Elizeari buruzko Konstituzino Dogmatikoa.

� Honeek litzatekez ekintza pastoral edo ebanjelizatzaileak: kristau alkartearen edo ebanjelizatu beharreko gizataldeen sustapenari dagokiozanak, Elizearen misinoa azaltzeko erabilten diran lau esparruetan (autormena, ospakizuna, komuninoa eta fedearen konpromisoa). Ebanjelizatzearen barruan, kristau alkarteko kideei zuzentzen jakena da pastoral egintza. Ik Comisión Episcopal de Enseñanza y Catequesis, La catequesis de la comunidad, 27.


� Gaur egun Elizbarrutiko Teologia eta Pastoraltza Institutuko Laikoen Heziketarako Saileko arduraduna da.


� Elizbarrutiagazko loturea 59., 61. eta 62. zenbakietan aztertzen da.


� Gaur egun, maila hori laikoen heziketarako elizbarrutiko erabagietan dago ezarrita: Laikoen Heziketarako Egitasmoak uztartzea Bilboko Elizbarrutian (2003), Laikoen Heziketarako oinarrizko heziketa egitasmoa – Laikoen Heziketarako Elizbarrutiko Zerbitzua (1996) eta Laikoen heziketarako egitasmo eta eskeintza (Gogaide koadernoa 7, 2001).


� Ik Laikoen heziketarako egitasmo eta eskeintza. Mandatua jaso aurretik maila hau jadetsi ez bada, ha gauzatzen dan bitartean, maila hori lortzeko baldintzak izango dira.


� Ez da izendapen bakoitzeko bialketa erritoa egin behar; lehenengo mandatuan edo izendapenean aldaketa esanguratsuren bat dagoanean egingo da ospakizuna. Bereizketearen frutua alkartearen aurrean erakustea da helburua.


� Gaur egun, lan kontratua Langileen Estatutuan soldatako langileentzako ezarritakoaren araberakoa da.





